
KEMENTERIAN PERALIHAN TENAGA DAN TRANSFORMASI AIR 

(PETRA) 
 

PETRA TAMBAH RM15 JUTA PERUNTUKAN NUR@PETRA 2026, 
BERI MANFAAT REBAT KESELURUHAN KEPADA 235 RIBU 

PENERIMA 
 
PUTRAJAYA, 10 OKTOBER 2026 – Selaras dengan aspirasi Kerajaan 

MADANI yang prihatin terhadap kesejahteraan rakyat, Kerajaan 

menyediakan tambahan peruntukan sebanyak RM15 juta bagi Program 

Nikmat Untuk Rakyat (NUR@PETRA) 2026 Kategori Domestik yang 

sedang giat dilaksanakan ketika ini. Kelulusan tambahan peruntukan ini 

sekali gus meningkatkan jumlah keseluruhan peruntukan program 

kepada RM47 juta bersamaan dengan 235,000 unit rebat.  

 

Peruntukan tambahan ini disediakan oleh Kerajaan bagi membantu 

rakyat menghadapi cabaran krisis bekalan tenaga berikutan peningkatan 

kos tenaga dan ketidaktentuan pasaran tenaga global akibat konflik 

geopolitik di Asia Barat selain menangani kesan cuaca ekstrem susulan 

fenomena El Nino yang sedang melanda. Menurut METMalaysia, 

fenomena Super El Nino dijangka akan bermula pada November 2026 

dan kemuncak kesan utama cuaca melampau di Malaysia akan mula 

dirasai pada Januari-Mac 2027.  

Program NUR@PETRA Domestik yang dilaksanakan oleh Pihak 

Berkuasa Pembangunan Tenaga Lestari Malaysia (SEDA Malaysia) ini 

telah bermula sejak Julai 2026.  Program ini bertujuan menggalakkan 

pengguna domestik beralih kepada peralatan elektrik cekap tenaga, 

khususnya penyaman udara dan peti sejuk, sebagai langkah proaktif 

menghadapi cabaran kos sara hidup dan peningkatan kos tenaga global.  

 

Melalui penambahan kuota rebat ini, pelaksanaan Program 

NUR@PETRA Domestik secara keseluruhannya disasarkan dapat 

menjana amggaran penjimatan tenaga elektrik sebanyak 602.91 
gigawatt-jam (GWj) atau bersamaan nilai penjimatan kos sebanyak 
RM273.72 juta bagi tempoh lima (5) tahun. Di samping itu, inisiatif ini 

dijangka mengurangkan pelepasan karbon sebanyak 446,145 tan 
CO₂eq setahun, menyokong agenda kelestarian serta pembangunan 

rendah karbon negara.  

 

Maklumat lanjut mengenai kriteria kelayakan, kaedah permohonan, 

mekanisme pelaksanaan serta senarai jenama dan model peralatan 

elektrik cekap tenaga di bawah Program NUR@PETRA 2026 boleh 

diperoleh dengan melayari laman sesawang rasmi SEDA Malaysia di 

www.seda.gov.my/nur. 

